
Eenheid vir Graduandi‑loopbaandienste (in die SSVO)

Hierdie tyd van die jaar is gewoonlik die tyd wanneer ons Eenheid die beplanning vir die komende loopbaanuitstallings by Academia en op die Rooiplein finaliseer. Dit behels die reël van ’n reeks vergaderings, reëlings vir ’n mediese beampte en ’n sekuriteitsfirma, die verkryging van die betrokke sertifikate vir rommelverwydering, klankbesoedelingsbeheer en beroepsveiligheid, en die werwing van studente‑assistente. Soos op alle ander Suid‑Afrikaanse en oorsese kampusse, sal daar egter in Augustus geen loopbaanuitstallings op die kampus plaasvind nie – en waarskynlik ook nie vir die res van 2020 nie.

Die COVID‑19‑pandemie het elke aspek van die lewe soos ons dit ken, ontwrig – maar afgesien daarvan word ons voortdurend herinner om sterk en buigsaam te bly sodat ons by hierdie tydperk van omwenteling, onsekerheid, angs, vrees, frustrasie en wanhoop kan aanpas. Dit is makliker gesê as gedaan, maar ’n krisis kan inderdaad ’n geleentheid vir persoonlike groei en kreatiwiteit bied, die soort kreatiwiteit wat ons toekoms ten goede kan verander.

Al kan ons by die Eenheid vir Graduandi‑loopbaandienste dalk nie soos in vorige jare ons loopbaanuitstallings op kampus aanbied nie, het ons ’n vennootskap met 20 ander universiteite en die Suid-Afrikaanse vereniging vir werkgewers van gegradueerdes (SAGEA) aangegaan om vanaf einde Julie tot vroeg in Augustus ’n virtuele loopbaanskou aan te bied. Wees dus op die uitkyk vir e-posse en sosialemediaberigte wat hierdie geleentheid bemark.

Ons werk hard daaraan om ons studente die geleentheid te bied om in ’n virtuele ruimte met werkgewers vir gegradueerdes te netwerk, aangesien ons bewus is van die kommer wat by ons gegradueerdes bestaan. Daar is nuus oor werkloosheidstatistieke, die agteruitgang in die ekonomie, en ’n gevolglike gebrek aan nuwe werksgeleenthede – wat in geheel groot druk op ons gegradueerdes plaas. Alhoewel ons nie die volle langtermyngevolge van die pandemie op ons ekonomie kan voorspel nie, of wanneer dinge na “besigheid soos gewoonlik” sal terugkeer nie, kan ons wel ’n paar wenke aan ons studente – en veral ons finalejaarstudente – gee oor hoe om hul loopbaan te bestuur en dit tydens die COVID‑19‑pandemie aan te pas. Dit is dan ook my voorneme met hierdie artikel.

Prioritiseer jou gesondheid en die gesondheid van diegene om jou

Die feit dat ons gedurig herinner word aan die belang van die ontsmetting van ons hande, die dra van ’n gesigsmasker, en die voldoening aan sosiale afstande en ander veiligheidsprotokolle, maak hierdie aspekte ’n gegewe. Dit is egter ook belangrik om tydens die COVID‑19‑pandemie aandag aan jou liggaamlike en geestelike gesondheid te gee.

Doen jou bes om by ’n veilige oefenroetine te hou en gesond te eet – en maak tyd vir refleksie en/of meditasie. Wanneer jy oor jou gemoedstoestand, optrede en reaksie op die pandemie nadink, skep jy selfbewustheid, wat dalk ’n behoefte in jou aanwakker om nuwe vaardighede aan te leer oor hoe om die moontlike angs en frustrasie wat jy ervaar, te hanteer. Kontak gerus ons Eenheid vir Psigoterapeutiese en Ondersteuningsdienste indien jy hulp met sielkundige en persoonlike uitdagings benodig, deur ’n e‑pos aan supportus@sun.ac.za te stuur. 
Bly betrokke by . . .

. . . jou Eenheid vir Loopbaandienste

Verskeie kundiges is dit eens dat betrokkenheid een van die grootste bepalers vir akademiese en beroepsukses is. “Studentebetrokkenheid behels die tyd en moeite wat studente bestee aan aktiwiteite wat empiries aan die gewenste uitkomstes op kollege gekoppel is, asook dít wat instansies doen om studente aan te moedig om aan hierdie aktiwiteite deel te neem” (Kuh, 2009). Vir ons as ’n loopbaandienste-eenheid beteken dit dat ons sleuteldienste op ons aanlyn platform aan ons studente beskikbaar stel.

In hierdie verband wil ons al ons studente, en veral finalejaarstudente, uitnooi om op ons loopbaanbestuursplatform – MatiesCareers (Simplicity) – by MatiesCareers te registreer. Van daar af kan jy aansoek doen vir poste wat op die portaal geplaas is en toegang tot maatskappy-inligting bekom.

Dit gee jou ook 24/7‑toegang tot ons beskikbare dienste. Dit sluit in hulp met die opstel van jou CV, dekbriewe, die slyp van jou werksoek- en onderhoudsvaardighede, die skep van jou persoonlike handelsmerk en die optimalisering van jou LinkedIn-profiel. Dit is uiters belangrik om ’n effektiewe aanlyn teenwoordigheid te hê en te weet hoe om die virtuele sy van werwing aan te pak.

Besoek ons ​​webwerf – SSVO/loopbaandienste/webwerf – vir selfhelpmateriaal oor die bogenoemde en ander onderwerpe, soos inligting oor onderhoudvoering en nuttige loopbaanwebtuistes. Jy kan ook toegang tot bykomende bronne kry, onder meer ons nuut geskepte webinaarreeks via die skakels Personal Branding Webinar en CV Writing Webinar. Stuur gerus navrae aan ons Eenheid se amptelike e-posadres by careerservices@sun.ac.za.

. . . bedrywe en maatskappye
Sekere bedrywe soos die kleinhandel‑, voedsel‑, gasvryheid‑, toerisme‑ en lugvaartbedryf is erg deur die COVID‑19‑pandemie ontwrig. Niemand kan voorspel presies hoe die arbeidsmark in hierdie bedrywe en in andere gaan ontvou of watter bykomende vaardighede maatskappye gaan benodig wanneer hulle weer met werwing begin nie. Volgens verskillende berigte fokus heelwat maatskappye egter onder meer op die volgende belangrike vaardighede: kritiese denke, samewerking, kommunikasie, aanpasbaarheid, inisiatief, leierskap, sosiale en kulturele bewustheid, volharding, kreatiwiteit, nuuskierigheid, IKT‑geletterdheid, kulturele en burgerlike geletterdheid, probleemoplossing, kognitiewe buigsaamheid, probleemsensitiwiteit, emosionele intelligensie, en onderhandelings- en oorredingsvaardighede.
Alhoewel dit ’n mondvol is, is dit belangrik dat jy bewus bly van die vaardighede wat die maatskappy wat jy teiken, van waarde. Volg hierdie maatskappye op LinkedIn, besoek gereeld hul webwerwe en registreer op hul werwingswebwerwe vir werkswaarskuwings. Indien moontlik, registreer ook op die bedryfsverenigings vir studente om op die hoogte te bly van die jongste ontwikkelings.

Dit is belangrik vir maatskappye en bedrywe om hul handelsmerk aktief in die virtuele ruimte te hou, en ewe belangrik dat jy jou met die nodige kennis, vaardighede en gereedskap bemagtig om toegang tot die wêreld van werk te verkry wanneer die gety verander. Die vinnige skuif na aanlyn kommunikasie bied ’n geleentheid vir die wakker gegradueerde om hierdie vaardighede te ontwikkel en voor die golf te bly.
. . . jou loopbaangemeenskap van potensiële mentors

Netwerk, netwerk, netwerk! Dit is belangrik om tyd te maak vir die werksoekproses – en netwerke bly die beste manier om geleenthede in die wêreld van werk te soek.

Die Universiteit Stellenbosch se LinkedIn-webwerf vir alumni het meer as 100 000 alumni wat wag om met jou kontak te maak. Toegegee, hulle gaan ook deur moeilike tye, maar heelwat van hulle is meer as bereid om hul ervaring, kennis en lesse met jou, ons huidige studente, te deel. Reik uit via jou LinkedIn-profiel, soek die alumni-webwerf van die Universiteit Stellenbosch op en maak kontak met hulle. Om deel te wees van ’n loopbaangemeenskap is uiters belangrik. LinkedIn bied jou hierdie geleentheid.

Alumni kan ook as ’n belangrike bron vir inligtingsonderhoude dien. Leer by diegene wat in posisies was, of tans posisies beklee, waarin jy belangstel. Dit is nog ’n wonderlike manier om jou met kennis en vaardighede te bemagtig om jou op die oorgang na die wêreld van werk voor te berei.

En sorg vir ’n plan B (en C)

In sy boek The Graduate Code verwys dr Akanimo Odon na hoe ons stokperdjies die dinge is wat ons graag wil doen sonder dat ons daarvoor betaal word. Hoe wonderlik sou dit nie wees om vir werk aan jou stokperdjie betaal te word nie!

Is daar aspekte van jou stokperdjie, enige buitemuurse aktiwiteite of ander aktiwiteite waaraan jy deelneem, wat jy in ’n potensiële inkomstebron kan omskep? Kan jy sekere vaardighede wat jy ontwikkel het na ander bedrywe, wat jy dalk nie vantevore oorweeg het nie, oordra? Of – nog beter – dit in jou eie entrepreneursgeleentheid omskep?

Daar is die ongelooflike verhaal van die F1-ingenieurs wat in hierdie tyd toe geen F1‑wedrenne gehou kon word nie, by die beweging aangesluit het om meer ventilators te bou. Nader tuis het Denel, ’n bekende wapenvervaardiger, vanaf wapenvervaardiging na plaaslik vervaardigde ventilators oorgeskakel. Ander mense het hul besighede omskep in fabrieke wat gesigsmaskers en gesigskerms maak, en ander het aktief by sosiale opheffings- en voedselsekerheidsprojekte betrokke geraak.
Die uitdaging is om realistiese doelwitte te stel en ’n oop gemoed te hê om ander opsies te oorweeg. Dit kan beteken dat jy jou salarisverwagtinge verminder, by die gig-ekonomie aansluit en korttermyn-kontrakwerk verrig, of verdere studies oorweeg wat jou meer bemarkbaar sal maak of jou meer opsies sal bied, indien jy dit kan bekostig.

Die aanlyn onderwysbedryf, gesondheidsorgbedryf en afleweringsbedryf toon potensiaal vir groei gedurende en ná die COVID-19-pandemie. Soos ons sentrum, wat by aanlyn berading moes aanpas, is die uitdaging vir jou om maniere te vind om jou vaardighede aanlyn te lewer.

Laastens is dit belangrik om positief te bly en te onthou dat daar altyd waarheid in sekere dinge sal steek: soos dat die pandemie sal verbygaan. Dat jy vaardighede ontwikkel het wat jou in staat stel om ’n bydrae tot Suid-Afrika, Afrika, en die wêreld te lewer. Dat jy, wanneer jy afstudeer, die Universiteit Stellenbosch met ’n internasionaal erkende kwalifikasie verlaat. En dat dit jou houding is wat bepaal hoe hoog jy kan vlieg.

Bly veilig – en bly glo in jouself en in jou drome!

